
Мамлекеттик жөлөкпулдарды чектөөгө кайрылуу тартиби жана мамлекеттик жөлөкпулдарды чектөө тартиби жөнүндө 
ЖОБО
1-глава. Жалпы жоболор
1. Ушул Мамлекеттик жөлөкпулдарды чектөөгө кайрылуу тартиби жана мамлекеттик жөлөкпулдарды чектөө тартиби жөнүндө жобо (мындан ары - Жобо) бала төрөлгөндө "балага сүйүнчү" бир жолку төлөмдөрдөн сырткары, мамлекеттик жөлөкпулдарды чектөөгө кайрылуу жана аларды чектөө тартибин аныктайт, ошондой эле мамлекеттик жөлөкпулдарды чектөө үчүн документтердин тизмегин белгилейт.
2. Ушул Жобонун колдонулушу Кыргыз Республикасынын аймагында туруктуу жашаган жана бала төрөлгөндө "балага сүйүнчү" бир жолку төлөмдөрдөн сырткары мамлекеттик жөлөкпулдарды чектөөгө кайрылган адамдарга, ошондой эле "Кыргыз Республикасындагы мамлекеттик жөлөкпулдар жөнүндө" Кыргыз Республикасынын Мыйзамына ылайык мамлекеттик жөлөкпулдар чектелген адамдарга тиешелүү.
2-глава. Мамлекеттик жөлөкпулдарды чектөөгө кайрылуу тартиби
3. Мамлекеттик жөлөкпулду алууга укугу бар, жашы жеткен аракетке жөндөмдүү адамдар аны чектөөгө кайрыла алышат.
4. Мамлекеттик жөлөкпулду чектөөгө арыз жарандар тарабынан социалдык өнүктүрүү чөйрөсүндөгү ыйгарым укуктуу мамлекеттик орган бекиткен форма боюнча мамлекеттик жөлөкпул чектеле турган адамдын иш жүзүндө жашаган жери боюнча социалдык өнүктүрүү чөйрөсүндөгү ыйгарым укуктуу органдын аймактык бөлүмдөрүнө (мындан ары - аймактык бөлүмдөр) берилет.
5. Мамлекеттик жөлөкпул чектеле турган адам жашы жете элек же аракетке жөндөмсүз болгон учурда, мамлекеттик жөлөкпулду чектөө жөнүндө арызды анын ата-энесинин (асырап алуучуларынын, камкорчуларынын/көзөмөлчүлөрүнүн) бирөөсү берет. Мында жашы жете элек же аракетке жөндөмсүз адамдын ата-энеси (асырап алуучулары, камкорчулары/көзөмөлчүлөрү) бөлөк жашаса, анда арыз жашы жете элек же аракетке жөндөмсүз адам менен бирге жашаган ата-энесинин (асыроочуларынын, камкорчуларынын/көзөмөлчүлөрүнүн) биринин иш жүзүндөгү жашаган жери боюнча берилет.
5. Ата-энеси (багып алуучусу, камкорчусу/көзөмөлчүсү) ооруп калган же жүйөлүү себептер боюнча иш жүзүндө жашаган жеринен сырткары убактылуу чыгып кеткен учурда, мамлекеттик жөлөкпулду чектөөгө арыз жарандык мыйзамдардын талаптарына ылайык таризделген ишеним катты берген ишенимдүү адам тарабынан берилиши мүмкүн.
6. Мамлекеттик жөлөкпулду чектөө маселеси боюнча консультация алууга кайрылган учурда арыз ээси менен сүйлөшүүлөр жүргүзүлөт, анын жүрүшүндө мамлекеттик жөлөкпулду чектөө жана төлөө тартиби жана мамлекеттик жөлөкпулду чектөөгө керектүү документтер жөнүндө түшүндүрмөлөр берилет.
Консультация учурунда арыз ээси социалдык өнүктүрүү чөйрөсүндөгү ыйгарым укуктуу мамлекеттик орган бекиткен форма боюнча социалдык жардамдын корпоративдик маалымат системасындагы (мындан ары - СЖКМС) мамлекеттик жөлөкпулдар боюнча консультацияларды каттоо журналына катталат. Журнал ар бир барагынын толтурулушуна жараша, бирок айына бир жолудан кем эмес басып чыгарылат. Журналдардын чыгарылган барактарына аты-жөнүн жана чыгарылган күнүн көрсөтүү менен аймактык бөлүмдүн жооптуу адисинин колу коюлат.
7. Арыз ээси 16 жашка чейинки балдары бар муктаж жарандарга (үй-бүлөлөргө) ар айлык жөлөкпулга - "үй бүлөгө көмөк" (мындан ары - "үй бүлөгө көмөк" жөлөкпул) кайрылган учурда ага иш менен камсыз кылуу мамлекеттик кызматынын органдарында үй-бүлөнүн төмөнкүлөрдөн сырткары, бардык ишке жарамдуу мүчөлөрүн каттоо зарылдыгы жөнүндө түшүндүрмө берилет:
- иштегендерден;
- окуучулардан;
- кош бойлуу аялдардан;
- 3 жашка чейинки курактагы баланы же майыптуулугу бар жана бирөөнүн кароосуна дайыма муктаж болгон үй-бүлө мүчөсүн караган адамдардан.
8. Мамлекеттик жөлөкпулду чектөө үчүн кайрылууга укуктуу адамдардын, ошондой эле мамлекеттик жөлөкпул чектелүүчү адамдардын жеке идентификациялык номери болууга тийиш жана арызга ушул Жобого 1-тиркемеде көрсөтүлгөн документтерди тиркөө зарыл.
9. Иш жүзүндө жашаган жери жөнүндө маалымкат, пенсиялык камсыздоого укугунун жоктугу тууралуу мамлекеттик социалдык камсыздандыруу жана пенсиялык камсыздоо чөйрөсүндөгү ыйгарым укуктуу органдын маалымкаты жана окуган жеринен маалымкат берилген күндөн тартып 2 айдын ичинде жарактуу болуп эсептелет.
10. Арызга бардык керектүү документтер тиркелбесе, ошондой эле документтер талаптагыдай таризделбеген учурда (коюлган колдун жана/же мөөрдүн жоктугу, оңдоолордун болушу, документти окууга мүмкүн болбосо) арызды кароодо арыз ээсине ушул Жобого 1-тиркемеге ылайык жетишпеген документтерди берүү зарылдыгы тууралуу маалымдалат.
11. Мамлекеттик жөлөкпулдарды чектөөгө арыз мамлекеттик жөлөкпулду чектөө үчүн бардык керектүү документтер болгондо гана аймактык бөлүм тарабынан кабыл алынат.
Мамлекеттик жөлөкпулду чектөөгө арызды туура толтуруу максатында, аймактык бөлүмдүн такталарында "үй-бүлөгө көмөк" жөлөкпулду жана пенсиялык камсыздоого укугу жок адамдарга ар айлык жөлөкпулду - "социалдык жөлөкпулду" (мындан ары - социалдык жөлөкпул) чектөөгө толтурулган арыздардын үлгүлөрү илинет.
Аймактык бөлүмдүн адиси арыз ээсинен толтурулган арызды кабыл алат, арыздын тиешелүү графасында аймактык бөлүмдүн адиси арызды кабыл алгандыгын тастыктаган колун коёт жана арыз ээсине колун коюу менен тастыктаган арызды кабыл алуу датасын көрсөтүү менен мамлекеттик жөлөкпулду чектөөгө арызды кабыл алгандыгы тууралуу айрыма тил кат-кабарламаны берет.
12. Бардык керектүү документтер менен мамлекеттик жөлөкпулду чектөөгө арыз кабыл алынган күн мамлекеттик жөлөкпулду чектөөгө кайрылган күн болуп эсептелет.
"Үй-бүлөгө көмөк" жана социалдык жөлөкпулду чектөөгө арыздардын формасы социалдык өнүктүрүү чөйрөсүндөгү ыйгарым укуктуу мамлекеттик орган тарабынан бекитилет.
13. Мамлекеттик жөлөкпулдун ар бир түрүнө өзүнчө арыз берилет.
14. Эгерде арыз ээси социалдык жөлөкпулдун бир түрүнө, бирок бир нече адамга кайрылса (мисалы, бир нече балдарга/камкорчуларга ата-энесинен ажырагандыгы боюнча жөлөкпул, бир нече балдарга/камкорчуларга майыптык боюнча жөлөкпул), анда ал адамдан жөлөкпулдун мындай түрүнө укугу болгон ар бир адамга өзүнчө арыз кабыл алынат. Арыз ээсинин социалдык жөлөкпулду алууга укугу болгон учурда андан өзүнчө арыз кабыл алынат.
Мында бир арыз ээсинен келип түшкөн арыздардагы экинчи жана андан кийинки жөлөкпул алуучуларга маалыматтарды СЖКМСке киргизүү учурунда арыз ээси жөнүндө маалыматтар ар бир арыздын маалыматтары киргизилген сайын автоматтык түрдө толтурулат.
15. Мамлекеттик жөлөкпулду ("үй бүлөгө көмөк" жана социалдык жөлөкпул) чектөөгө бардык документтер кабыл алынган күнү аймактык бөлүмдүн адиси дело түзөт, ага арыз жана бардык керектүү документтер тиркелет. Мында берилген бир арызга бир дело, анын ичинде электрондук түрдө (электрондук дело) түзүлөт.
16. Дело өзүнө төмөнкүлөрдү камтыйт:
- арыз ээсинин жана аймактык бөлүмдүн адисинин колдору коюлган мамлекеттик жөлөкпул чектөөгө арыздын түп нускасы;
- арыз ээси тарабынан берилген мамлекеттик жөлөкпул чектөөгө зарыл болгон документтер;
- ведомстволор аралык маалыматтык өз ара аракеттенүү аркылуу мамлекеттик органдардан суралуучу же ички ведомстволук маалымат алмашуу жолу менен суралуучу СЖКМСтен чыгарылган мамлекеттик жөлөкпулду чектөөгө зарыл болгон документтер.
17. Электрондук дело өзүнө төмөнкүлөрдү камтыйт:
- сканерленген, СЖКМСтен чыгарылган жана арыз ээсинин жана аймактык бөлүмдүн адисинин колдору коюлган арыз;
- мамлекеттик жөлөкпул чектөөгө зарыл болгон сканерленген, арыз ээси тарабынан берилген документтер;
- ведомстволор аралык маалыматтык өз ара аракеттенүү аркылуу мамлекеттик органдардан суралуучу же ички ведомстволук маалымат алмашуу жолу менен суралуучу мамлекеттик жөлөкпулдарды чектөөгө зарыл болгон электрондук документтер.
18. СЖКМСда электрондук делону тариздөөдө арыз ээси социалдык өнүктүрүү чөйрөсүндөгү ыйгарым укуктуу мамлекеттик орган бекиткен форма боюнча СЖКМС журналдарына "Үй-бүлөгө көмөктү" чектөөгө арыздарды каттоо журналына" жана "Социалдык жөлөкпулду чектөөгө арыздарды каттоо журналына" автоматтык негизде катталат.
Каттоо журналдары ар бир барагынын толтурулушуна жараша, бирок айына бир жолудан кем эмес басып чыгарылат. Журналдардын чыгарылган барактарына аты-жөнүн жана чыгарылган күнүн көрсөтүү менен аймактык бөлүмдүн жооптуу адисинин колу коюлат.
СЖКМСтин иштеши техникалык үзгүлтүккө учураган учурда, андан кийин маалыматтарды СЖКМСка киргизүү жана каттоо журналдарын түзүү менен, дело кагаз жүзүндө түзүлөт.
3-глава. Мамлекеттик жөлөкпулдарды чектөө тартиби
§ 1. "Үй бүлөгө көмөк" жөлөкпулду чектөөгө кайрылган үй-бүлөлөрдү текшерүү тартиби
19. Аймактык бөлүмдүн адиси СЖКМСте электрондук жана кагаз жүзүндө дело таризделгенден баштап 20 жумуш күндүн ичинде "үй бүлөгө көмөк" жөлөкпулду чектөөгө арыз берген үй-бүлөлөргө барат. Мында арыз ээлерин аймактык бөлүмдүн адисинин барар күнүн көрсөтүү менен, бараары жөнүндө (арызды кабыл алуу учурунда, датасын тактай турган болсо - телефон аркылуу) кабарлашат, ал эми текшерүүлөр жашы жеткен үй-бүлө мүчөлөрүнүн жок дегенде биринин катышуусу менен гана жүргүзүлүшү керек.
Үй-бүлөлөргө барууда арызда берилген маалыматтар такталат, ошондой эле берилген маалымкаттардын ишенимдүүлүгүн тактоо максатында, жергиликтүү өз алдынча башкаруу органдарында жана иштеген жери боюнча утурлама текшерүү жүргүзүлөт.
Текшерилген үй-бүлөлөрдүн саны жөлөкпулду чектөөгө арыз берген бардык үй-бүлөлөрдүн 100 пайызын түзүүгө тийиш.
20. Үй-бүлөлөргө баруу учурунда "үй бүлөгө көмөк" жөлөкпулду чектөөгө арызда үйгө барган аймактык бөлүмдүн адисинин түшүндүрмөлөрү менен тиешелүү белгилер коюлат.
Үйгө баруудан кийин арызда көрсөтүлгөн маалыматтар СЖКМСка киргизилет.
21. Үйгө баруунун жана маалымкаттардын ишенимдүүлүгүн текшерүүлөрдүн жыйынтыгы боюнча аймактык бөлүм тарабынан "үй бүлөгө көмөк" жөлөкпулду чектөө тууралуу же чектөөдөн баш тартуу тууралуу чечим кабыл алынат.
22. Эгерде арыз ээсинин арызында көрсөтүлгөн бардык маалыматтары тастыкталса, "үй бүлөгө көмөк" жөлөкпулду чектөө тууралуу чечим кабыл алынат. Кирешенин жашыруун булактары же арыз ээсинин жөлөкпулду чектөөнүн тууралыгына таасирин тийгизүүчү ишенимдүү эмес маалыматтарды бергендиги аныкталган учурда, аймактык бөлүм тарабынан "үй бүлөгө көмөк" жөлөкпулду чектөөдөн баш тартуу тууралуу чечим кабыл алынат.
§ 2. Мамлекеттик жөлөкпулду чектөөгө документтерди тариздөө тартиби
23. Мамлекеттик жөлөкпулдарды чектөөгө бардык кабыл алынган делолор боюнча маалымат аймактык бөлүм тарабынан СЖКМСке киргизилет.
24. Эгерде СЖКМСке сурам аркылуу арыз ээсине мамлекеттик жөлөкпул чектелгендиги белгиленген болсо, же арыз ээси башка жашаган жери боюнча мамлекеттик жөлөкпулду чектөөгө арыз менен мурда кайрылган болсо жана ошол эле учурда:
- бул факт тууралуу маалымат бербеген болсо, анда бул кайрылуу орду боюнча жөлөкпулду чектөөдөн баш тартуу тууралуу чечим кабыл алынат;
- бул факт жана жаңы жашаган жери боюнча жөлөкпулду алуу тууралуу маалымат берген болсо, анда СЖКМС аркылуу учурдагы чектөө алып салынат жана жаңы жашаган жери боюнча мамлекеттик жөлөкпул чектелет.
25. Арыз ээсине мамлекеттик жөлөкпулду чектөөдөн төмөнкү учурларда баш тартылат:
- анын берген документтери жасалма болгондугу аныкталса;
- мамлекеттик жөлөкпул чектеле турган адам толугу менен мамлекеттик камсыздоодо турса, ата-энесинин экөөнөн тең айрылгандыгы боюнча "социалдык жөлөкпулга" укуктуу ата-энесинин экөөнөн тең айрылган балдардан (жетим балдардан) сырткары.
26. Мамлекеттик жөлөкпулду чектөө же аны чектөөдөн баш тартуу тууралуу чечим төмөнкүдөй кабыл алынат:
- "үй бүлөгө көмөк" жөлөкпулду чектөө - үйгө барган күндөн тартып 3 жумуш күндүн ичинде;
- социалдык жөлөкпулду чектөө - арызды кабыл алган күндөн тартып 10 жумуш күндүн ичинде.
27. Арыз ээси жөлөкпул чектелген күндөн тартып 5 күндөн кечиктирбей жөлөкпулду чектөө тууралуу же чектөөдөн баш тартуу тууралуу ага билдирүү жиберүү аркылуу же электрондук почта же мобилдик байланыш аркылуу кабарланышы керек. Мында жөлөкпулдун ар бир түрүнө өзүнчө кабарлама түзүлөт.
Мамлекеттик жөлөкпулду чектөө же чектөөдөн баш тартуу тууралуу арыз ээсине кабарлама ушул Жобого 1 жана 2-тиркемелерге ылайык форма боюнча СЖКМСтин маалыматтарынын негизинде түзүлөт.
28. "Үй бүлөгө көмөк" жана социалдык жөлөкпулду чектөө жана чектөөдөн баш тартуу тууралуу бардык кабарламалар социалдык өнүктүрүү чөйрөсүндөгү ыйгарым укуктуу мамлекеттик орган бекиткен форма боюнча мамлекеттик жөлөкпулду чектөө жана чектөөдөн баш тартуу тууралуу кабарламаны каттоо журналында катталат. Мында журнал СЖКМС аркылуу түзүлөт жана толтурулушуна жараша, бирок айына бир жолудан кем эмес басып чыгарылат.
Журналдардын чыгарылган барактарына аты-жөнүн жана чыгарылган күнүн көрсөтүү менен аймактык бөлүмдүн жооптуу адисинин колу коюлат.
29. Мамлекеттик жөлөкпулду чектөө СЖКМС аркылуу автоматтык режимде жүргүзүлөт жана мамлекеттик жөлөкпулду чектөө протоколу (мындан ары - протокол) менен таризделет, анын формасын социалдык өнүктүрүү чөйрөсүндөгү ыйгарым укуктуу мамлекеттик орган бекитет. Протокол СЖКМСтен басылып чыгат жана ага аймактык бөлүмдүн адистери кол коюп, бекиткенден жана электрондук документтерди төлөмгө даярдагандан кийин алуучунун өздүк делосуна тиркелет.
30. Бийик тоолуу жана алыскы калктуу конуштарда жашаган адамдардын мамлекеттик жөлөкпулдарынын өлчөмү райондук коэффициенттерди эске алуу менен эсептелет.
31. Мамлекеттик жөлөкпулду чектөөдө СЖКМС аркылуу каттоо "үй-бүлөгө көмөк" жөлөкпулду чектөө журналына жана социалдык жөлөкпулдарды чектөөнү каттоо журналында автоматтык түрдө түзүлөт.
§ 3. "Үй-бүлөгө көмөк" жөлөкпулду чектөө жана кайра эсептөө тартиби
32. Эгерде үй-бүлөнүн жан башына орточо жалпы кирешеси үй-бүлөнүн ар бир мүчөсүнө кепилденген төмөнкү кирешенин өлчөмүнөн жогору болбосо, анда "үй-бүлөгө көмөк" жөлөкпул 16 жашка чейинки курактагы балдары бар жарандарга (үй-бүлөлөргө) чектелет.
Калктын айлык акысына жана башка социалдык төлөмдөргө үстөктүн райондук коэффициенти каралган, бийик тоолуу жана алыскы калктуу конуштарда жашаган үй-бүлөлөргө "үй-бүлөгө көмөк" жөлөкпул ушул коэффициенттерди колдонуу менен чектелет.
Үй-бүлөнүн жан башына жалпы кирешеси Кыргыз Республикасынын Өкмөтү бекитүүчү 16 жашка чейинки балдары бар муктаж жарандардын (үй-бүлөлөрдүн) "үй-бүлөгө көмөк" - ай сайын жөлөкпул алууга жарандардын (үй-бүлөлөрдүн) муктаждыгын аныктоо тартиби жөнүндө жобонун негизинде аныкталат.
33. "Үй-бүлөгө көмөк" жөлөкпул төмөнкүдөй учурларда чектелет:
- кайрылган айдан кийинки айдын биринчи числосунан тартып арыз ээси окуган жеринен маалымкатты жаңырта турган айдын акыркы числосуна чейин (жөлөкпулду чектеген учурдан тартып 12 айдан мурда бала 16 жашка толсо);
- калган учурларда - кайрылган айдан кийинки айдын биринчи числосунан тартып 12 айлык мөөнөткө.
34. "Үй-бүлөгө көмөк" жөлөкпул төмөнкүлөргө чектелбейт:
1) мамлекеттин толук камсыздоосунда болгон балдарга;
2) ишке жарамдуу ата-энелери бар үй-бүлөлөргө (3 жашка чейинки баласын же майыптуулугу бар жана бирөөнүн кароосуна дайыма муктаж болгон үй-бүлө мүчөсүн караган ата-энеден тышкары), эгерде:
- иш менен камсыз кылуу мамлекеттик кызматынын органдарында белгиленген тартипте иштебесе жана катталбаса;
- иш менен камсыз кылуу мамлекеттик кызматынын органдары сунуштаган жумушка орношуудан, анын ичинде акы төлөнүүчү коомдук ишке, кесиптик даярдыкка, кайра даярдыкка, квалификациясын жогорулатууга, өз алдынча мындай иштерге жана окутууга катышуудан жүйөсүз себептер менен (адамдын өзү же анын баласы ооруп жаткан, жакын адамы каза болгон учурлардан тышкары) жазуу жүзүндө баш тартса.
35. Бир нече үй-бүлө чогуу жашап, бирок бюджети өзүнчө болсо, жөлөкпул ар бир үй-бүлөгө өзүнчө чектелет.
36. Жөлөкпулду чектөөдө аймактык бөлүмдүн адиси жөлөкпулду токтото турууга, төлөөнү токтотууга же жөлөкпулдун суммасын өзгөртүүгө алып келүүчү жагдайлар менен арыз ээсин тааныштырууга милдеттүү.
37. "Үй-бүлөгө көмөк" жөлөкпулду чектөө аймактык бөлүмдүн адиси тарабынан мамлекеттик жөлөкпулдардын башка түрлөрүнөн өзүнчө протокол менен таризделет.
38. "Үй-бүлөгө көмөк" жөлөкпулду алуучулардын тизмеси квартал сайын жаңыртылып турат жана даана көрүүгө мүмкүн болгудай коомдук жайларда (айыл өкмөтү, фельдшердик-акушердик пункттар, почта бөлүмдөрү), ошондой эле аймактык бөлүмдүн такталарында милдеттүү түрдө илинет жана социалдык өнүктүрүү чөйрөсүндөгү ыйгарым укуктуу мамлекеттик органдын сайтына чыгарылып турат.
Мында "үй-бүлөгө көмөк" жөлөкпулду алуучулардын тизмесин социалдык өнүктүрүү чөйрөсүндөгү ыйгарым укуктуу мамлекеттик органдын сайтына чыгаруу маалыматты СЖКМСтен жүктөп алуу жолу менен автоматтык режимде ишке ашырылат.
39. "Үй-бүлөгө көмөк" жөлөкпул төмөнкү учурларда протоколго тиешелүү өзгөртүүлөрдү киргизүү жолу менен кайра эсептелет:
- үй-бүлөнүн курамы өзгөрсө;
- майыптык алып салынса;
- райондук коэффициент белгиленсе (алып салынса) же анын өлчөмү өзгөрсө;
- кепилденген төмөнкү киреше өсүп кетсе;
- жөлөкпулдун жаңы өлчөмү белгиленсе.
Мында "үй-бүлөгө көмөк" жөлөкпулдун өлчөмү СЖКМСке жаңыланган маалыматтарды киргизгенден кийин автоматтык түрдө кайра эсептелет. Жөлөкпулду жаңы өлчөмдө чектөө өзгөрүү болгон айдан кийинки айдын биринчи числосунан тартып жүргүзүлөт, эгерде Кыргыз Республикасынын Өкмөтү тарабынан башка дата белгиленбесе.
"Үй-бүлөгө көмөк" жөлөкпулдун өлчөмү көбөйүү жагына кайра эсептелиши керек болуп, бирок болгон өзгөрүүлөр тууралуу жөлөкпул алуучу 5 жумуш күндүн ичинде маалымат бербесе, жөлөкпулдун өлчөмү үй-бүлөдө болгон өзгөрүүлөр жөнүндө жөлөкпул алуучу маалымат берген айдан кийинки айдын биринчи числосунан тартып кайра эсептелет.
40. Балдардын бирөө каза болгон учурда чектелген жөлөкпул каза болгон айга кошо төлөнөт. Жөлөкпулдун өлчөмүн кайра эсептөө каза болгон айдан кийинки айдын биринчи числосунан тартып төлөнөт.
41. "Үй-бүлөгө көмөк" жөлөкпул алган үй-бүлөдө бала төрөлсө, жөлөкпулдун өлчөмү болгон өзгөрүүлөр тууралуу арыз ээси билдирген айдан кийинки айдын биринчи числосунан тартып кайра эсептелет.
§ 4. Социалдык жөлөкпулду чектөө жана кайра эсептөө тартиби
42. Социалдык жөлөкпул "Кыргыз Республикасындагы мамлекеттик жөлөкпулдар жөнүндө" Кыргыз Республикасынын Мыйзамынын 10-беренесине ылайык чектелет.
43. Социалдык жөлөкпулдар ушул Жобого 10-тиркемеде каралган документтерди берген шартта чектелет.
44. Ден соолугунун мүмкүнчүлүгү чектелген балдарга жана бала кезинен ден соолугунун мүмкүнчүлүгү чектелген адамдарга алар социалдык жөлөкпулдун бир нече түрүнө укуктуу болсо, социалдык жөлөкпулдун эки түрү - майыптык боюнча жөлөкпул жана ата-энесинин биринен/экөөнөн тең айрылгандыгы боюнча жөлөкпул чектелиши мүмкүн. Мында ата-энесинин биринен/экөөнөн тең айрылгандыгы боюнча жөлөкпул алар 23 жашка чыкканга чейин чектелет.
45. Социалдык жөлөкпулду чектөө СЖКМС аркылуу автоматтык режимде жүргүзүлөт жана мамлекеттик жөлөкпулдардын башка түрлөрүнөн өзүнчө протокол менен таризделет.
46. Эгерде социалдык жөлөкпул расмий өкүлү бир арыз ээси болуп эсептелген бир нече адамдарга бир негиз боюнча (мисалы, ата-энесинен ажырагандыгы боюнча, майыптуулугу боюнча) чектелиши керек болсо, чектөө өзүнчө протоколдор менен таризделет.
47. Социалдык жөлөкпул протоколго өзгөртүүлөрдү киргизүү жолу менен төмөнкү учурларда кайра эсептелет:
- Кыргыз Республикасынын Өкмөтү жөлөкпулдун жаңы өлчөмдөрүн белгилесе;
- райондук коэффициент белгиленсе (алып салынса) же анын өлчөмү өзгөрсө;
- майыптык тобу өзгөрсө.
Мында социалдык жөлөкпулдун өлчөмү СЖКМСке жаңыланган маалыматтарды киргизгенден кийин автоматтык түрдө кайра эсептелет.
48. Ата-энесинен (ата-энелеринен) ажырагандыгы боюнча социалдык жөлөкпул алган адамдар бала 16 жаш курагына жеткенде, 16 жашка толгон күндөн тартып 30 күндүн ичинде окуган жеринен маалымкатты берүүгө милдеттүү. Мында жөлөкпулду төлөө улантыла берет. Андан ары маалымкат жыл сайын 1-сентябрдан 25-сентябрды кошо алган күнгө чейин тапшырылышы керек.
Эгерде маалымкат көрсөтүлгөн мөөнөткө берилбесе, анда мамлекеттик жөлөкпулду төлөө жөлөкпул алуучу керектүү маалымкатты берүүгө тийиш болгон айдан кийинки айдын биринчи числосунан тартып токтотулат.

Мамлекеттик жөлөкпулдарды чектөө үчүн документтердин
ТИЗМЕГИ
	№
	Мамлекеттик жөлөкпулдун аталышы жана алуучулардын категориялары
	Мамлекеттик жөлөкпулду чектөө үчүн керектүү документтердин тизмеси

	1
	"Үй-бүлөгө көмөк" - 16 жашка чейинки балдары бар муктаж жарандарга (үй-бүлөлөргө) ар айлык жөлөкпул
	1) арыз ээсинин паспорту; 
2) баланын/балдардын төрөлгөндүгү тууралуу күбөлүгү (күбөлүктөрү); 
3) иш жүзүндө жашаган жеринен үй-бүлөнүн курамы жөнүндө маалымкат; 
4) үй-бүлөнүн жалпы кирешеси жөнүндө маалыматтар

	2
	Пенсиялык камсыздоого укугу жок адамдарга ар айлык жөлөкпул (мындан ары - социалдык жөлөкпул)
	 

	 
	Социалдык жөлөкпул алуучулардын категориясы:
	 

	1)
	АИВ/ЖИКСке чалдыккан энелерден төрөлгөн балдар
	1) арыз ээсинин паспорту; 

2) баланын/балдардын төрөлгөндүгү тууралуу күбөлүгү (күбөлүктөрү); 

3) иш жүзүндө жашаган жеринен маалымкат; 

4) АИВ/ЖИКСке чалдыккан энелерден баланын төрөлгөндүгүн ырастаган Республикалык ЖИКС борборунан маалымкат

	2)
	ден соолугунун мүмкүнчүлүгү чектелүү балдар
	1) арыз ээсинин паспорту; 

2) баланын/балдардын төрөлгөндүгү тууралуу күбөлүгү (күбөлүктөрү); 

3) иш жүзүндө жашаган жеринен маалымкат; 

4) майыптыкты ырастаган медициналык-социалдык эксперттик комиссиянын маалымкаты

	3)
	ата-энесинин экөөнөн тең айрылган балдар
	1) арыз ээсинин паспорту; 
2) баланын/балдардын төрөлгөндүгү тууралуу күбөлүгү (күбөлүктөрү); 
3) ата-энелеринин/ата-энесинин каза болгондугу жөнүндө күбөлүк же актылык жазуудан көчүрмө; 
4) каза болгон ата-энесинин пенсиялык камсыздоого укугунун жоктугу жөнүндө Кыргыз Республикасынын Социалдык фондунан маалымкат; 
5) иш жүзүндө жашаган жеринен маалымкат

	4)
	ата-энесинин биринен айрылган балдар
	

	5)
	бала кезинен I, II, III топтогу ден соолугунун мүмкүнчүлүгү чектелүү адамдар
	1) арыз ээсинин паспорту; 
2) майыптыкты ырастаган медициналык-социалдык эксперттик комиссиянын маалымкаты; 
3) пенсиялык камсыздоого укугунун жоктугу жөнүндө Кыргыз Республикасынын Социалдык фондунан маалымкат; 
4) иш жүзүндө жашаган жеринен маалымкат

	6)
	I, II, III топтогу ден соолугунун мүмкүнчүлүгү чектелген адамдар
	1) арыз ээсинин паспорту; 
2) майыптыкты ырастаган медициналык-социалдык эксперттик комиссиянын маалымкаты; 
3) пенсиялык камсыздоого укугунун жоктугу жөнүндө Кыргыз Республикасынын Социалдык фондунан маалымкат; 
4) иш жүзүндө жашаган жеринен маалымкат

	7)
	улгайган жарандар
	1) арыз ээсинин паспорту; 
2) пенсиялык камсыздоого укугунун жоктугу жөнүндө Кыргыз Республикасынын Социалдык фондунан маалымкат; 
3) иш жүзүндө жашаган жеринен маалымкат

	8
	Баатыр энелер
	1) арыз ээсинин паспорту; 
2) баатыр-эненин күбөлүгүнүн көчүрмөсү; 
3) пенсиялык камсыздоого укугунун жоктугу жөнүндө Кыргыз Республикасынын Социалдык фондунан маалымкат; 
4) иш жүзүндө жашаган жеринен маалымкат

	Мамлекеттик жөлөкпул чектөө үчүн кошумча документтер

	1
	Кайрылмандын күбөлүгү - кайрылман же анын үй-бүлө мүчөлөрү мамлекеттик жөлөкпулга кайрылган учурларда

	2
	Мамлекеттик жөлөкпул чектеле турган жашы жеткен адамдын паспорту - арыз камкорчу/көзөмөлчү тарабынан же ишеним кат боюнча берилген учурларда

	3
	Жашы жете элек жаранга же аракетке жөндөмсүз адамга камкорчу/көзөмөлчү дайындоо тууралуу соттун чечими - арыз камкорчу/көзөмөлчү тарабынан берилген учурларда

	4
	Жарандык мыйзамдардын талаптары боюнча таризделген ишеним кат - арыз ишеним көрсөтүлгөн жак тарабынан берилгенде

	5
	Никеге туруу/ажырашуу тууралуу күбөлүк же никеге туруу/ажырашуу тууралуу актынын жазуусунан көчүрмө - арыз ээси тууралуу маалыматтар бала төрөлгөндүгү тууралуу күбөлүктүн маалыматтарына дал келбеген учурларда

	6
	Банктык маалымдаректер - мамлекеттик жөлөкпул алуучунун банктык эсебине которулушу керек болгон учурларда

	7
	9 формасындагы маалымкат - төмөнкүлөр боюнча кайрылган учурда: 
- "жалгыз бой эне" расмий статусу бар эне каза болгондо томолой жетимдерге социалдык жөлөкпул үчүн; 
- 16 жашка чейинки балдары бар, муктаж жарандарга (үй-бүлөлөргө) ар айлык жөлөкпул - "жалгыз бой эне" расмий статусу бар аялдарга "үй-бүлөгө көмөк" жөлөкпул үчүн

	8
	Окуган жеринен маалымкат - 16 жашка жеткен курактагы адам ата-энесинен (экөөнөн тең) айрылгандыгы боюнча социалдык жөлөкпул алууга кайрылган учурда

	9
	Жашай туруу укугу - мамлекеттик жөлөкпулга Кыргыз Республикасынын аймагында жашаган чет өлкөлүк жарандар кайрылган учурда, жөлөкпул берүү чөйрөсүндөгү эл аралык келишим түзүлгөн жана күчүнө кирген өлкөлөрдүн жарандары

	10
	Жумушсуз катары каттоого тургандыгы жөнүндө маалымкат (ден соолугунун мүмкүнчүлүгү чектелген адамдардан жана улгайган жарандардан башкалар үчүн) - 16 жашка чейинки балдары бар муктаж жарандарга (үй-бүлөлөргө) ар айлык жөлөкпулга - "үй бүлөгө көмөк" алууга үй-бүлөсүндө жумушсуз жарандар бар адамдар кайрылган учурда

	11
	Медициналык-социалдык эксперттик комиссиянын майыптыкты ырастаган маалымкаты - 16 жашка чейинки балдары бар, муктаж жарандарга (үй-бүлөлөргө) ар айлык "үй-бүлөгө көмөк" жөлөкпул үчүн үй-бүлөсүндө ДМЧА бар адамдар кайрылганда

	12
	16 жашка чейинки балдары бар муктаж болгон жарандарга (үй-бүлөлөргө) ар айлык жөлөкпул - "үй-бүлөгө көмөк" алууга жолдошу (жубайы) каза болгон адамдар кайрылганда үй-бүлө мүчөсүнүн өлгөндүгү тууралуу күбөлүгү же үй-бүлө мүчөсүнүн өлгөндүгү тууралуу күбөлүк жоголуп кеткен учурда өлгөндүгү тууралуу актынын жазуусунан көчүрмө

	13
	Жердин (бар болсо) өлчөмдөрүн жана сапатын көрсөтүү менен жер үлүшүнүн жана үйгө караштуу жер участогунун болушу тууралуу маалымкат

	14
	Айыл-чарба жаныбарларынын түрлөрү жана саны тууралуу маалымкат

	15
	Жеңил автомобиль (чыгарылган жылы жана кыймылдаткычынын көлөмү), бар болсо - айыл чарба техникасынын (трактор, комбайн), жүк ташуучу автомобилдин, чакан автобустун бар экендиги тууралуу маалымат

	16
	Иш менен камсыз болуу жана жумушсуздук статусу тастыкталбаган үй-бүлөлөрдүн ишке жарамдуу мүчөлөрү үчүн - салыктык каттоосу же катталбагандыгы тууралуу салык органынан маалымкат

	17
	Алынып жаткан алименттердин өлчөмү жөнүндө аткаруучу өндүрүштүн тараптарынын жазуу жүзүндөгү арызынын негизинде берилүүчү маалымкат

	18
	Атасы же энеси республиканын чегинде же чет жакта жаза аткаруу жайларында болгондугун ырастаган маалымкат


 
	 
	 
	Мамлекеттик жөлөкпулдарды чектөөгө кайрылуу тартиби жана мамлекеттик жөлөкпулдарды чектөө тартиби жөнүндө жобого
2-тиркеме


Форма 
Мамлекеттик жөлөкпулду чектөө тууралуу
КАБАРЛАМА
Урматтуу ____________________________________________________________________________
                                                       (арыз ээсинин аты-жөнү)
_____________________________________ райондук/шаардык социалдык өнүктүрүү башкармалыгы
                        (аталышы)
Сизге ____________ тартып __________ чейин, жалпы суммасы _________________ сомго ________
____________________________________ чектелгенин маалымдайт.
        (мамлекеттик жөлөкпулдун түрү)
Акча каражаттары Сиздин банктык эсебиңизге/почта бөлүмүнө которулат (керектүүсүнүн алдын сызгыла).
Жөлөкпулду чектөө тууралуу чечим __________________________________________ кабыл алынды.
                                                                       (күнү, айы, жылы)
Ошондой эле, эгерде Сиз ата-энесинен/ата-энелеринен айрылгандыгы боюнча социалдык жөлөкпул алуучу болуп эсептелсеңиз, анда бала 16 жашка толгон күндөн тартып 30 күндүн ичинде окуган жеринен маалымкатты берүү керектигин маалымдайбыз. Мындан ары маалымкат жыл сайын 1-сентябрдан 25-сентябрга чейин берилип турушу керек.
Жогоруда аталган документти бербеген учурда Сизге чектелген жөлөкпулду төлөө "Кыргыз Республикасындагы мамлекеттик жөлөкпулдар жөнүндө" Кыргыз Республикасынын Мыйзамынын 14-беренесине ылайык токтотулат.
Сизге мамлекеттик жөлөкпулду төлөөгө таасирин тийгизген бардык өзгөрүүлөр тууралуу (жөлөкпул алуучунун көчүп кетүүсү, майыптык тобун өзгөртүү, мамлекеттик же муниципалдык мекемеде жөлөкпул алуучуну аныктоо, кирешесин же үй-бүлө курамын өзгөртүү ж.б.) Сиз беш күндүн ичинде райондук/шаардык социалдык өнүктүрүү башкармалыгына кабарлашыңыз керек.
 

	Начальник
	____________________
(колу)
	______________________
(аты-жөнү)
	______________
(дата)

	 
	М.О.
	 
	 


 
	 
	 
	Мамлекеттик жөлөкпулдарды чектөөгө кайрылуу тартиби жана мамлекеттик жөлөкпулдарды чектөө тартиби жөнүндө жобого
3-тиркеме


Форма 
Мамлекеттик жөлөкпулду чектөөдөн баш тартуу тууралуу
КАБАРЛАМА
Урматтуу _______________________________________________________________________________
                                                      (арыз ээсинин аты-жөнү)
_______________________________________ райондук/шаардык социалдык өнүктүрүү башкармалыгы
                      (аталышы)
Сизге __________________________________________________________ чектелбегенин маалымдайт.
                             (мамлекеттик жөлөкпулдун түрү)
________________________________________________________________________________________
себеби _________________________________________________________________________________
                                            (чектөөдөн баш тартуунун себебин көрсөтүү)
Мамлекеттик жөлөкпулду чектөөдөн баш тартуу тууралуу чечим ________________________________
_________________________ кабыл алынды.
       (күнү, айы, жылы)
Бул чечимге макул болбогон учурда, Сиз Кыргыз Республикасынын Эмгек жана социалдык өнүктүрүү министрлигине даттана аласыз.
Кыргыз Республикасынын Эмгек жана социалдык өнүктүрүү министрлигинин чечими менен макул болбогон учурда, Сиз ал чечимге административдик иш жана административдик жол-жоболор чөйрөсүндөгү Кыргыз Республикасынын мыйзамдарына ылайык даттанууга укуктуусуз.
 

	Начальник
	____________________
(колу)
	______________________
(аты-жөнү)
	______________
(дата)

	 
	М.О.
	 
	 


 
